
Peluang belajar merupakan salah satu faktor penting yang boleh
mempengaruhi pencapaian murid. Peluang belajar dalam kajian ini terbahagi
kepada dua dimensi, iaitu strategi pengajaran dan kecukupan sumber
pengajaran. Keterlibatan murid dalam pengajaran dan pembelajaran juga
memainkan peranan penting dan menjadi faktor kepada pencapaian murid.
Keterlibatan dikaitkan dengan aktiviti murid di dalam bilik darjah atau semasa
amali yang merangkumi tingkah laku, emosi dan kognitif. Kajian ini bertujuan
untuk menentukan hubungan antara pemboleh ubah peluang belajar dan
keterlibatan murid dengan pencapaian dalam mata pelajaran Katering dan
Penyajian (KP).

Kajian berbentuk deskriptif kuantitatif ini melibatkan 119 orang murid
Katering di sekolah menengah akademik harian di negeri Melaka yang dipilih
menggunakan teknik persampelan rawak mudah. Kajian menggunakan soal
selidik sebagai instrumen kajian. Instrumen kajian termasuklah Soal Selidik
Peluang Belajar, Soal Selidik Keterlibatan dan Maklumat Demografi
Responden.

Dapatan kajian menunjukkan secara keseluruhannya, tahap peluang belajar
murid KP adalah sederhana. Analisis korelasi pula mendapati tidak terdapat
hubungan yang signifikan antara peluang belajar dengan pencapaian murid
dalam mata pelajaran KP. Analisis berikutnya mendapati tahap keterlibatan
murid adalah tinggi. Manakala analisis korelasi pula mendapati secara
keseluruhannya terdapat hubungan yang signifikan dan sederhana antara
keterlibatan murid dengan pencapaian. Kajian juga menunjukkan terdapat
hubungan yang signifikan dan sederhana antara keterlibatan emosi dan
kognitif dengan pencapaian murid. Juga terdapat hubungan yang signifikan



dan rendah antara keterlibatan tingkah laku dengan pencapaian murid dalam
mata pelajaran ini. Analisis korelasi pula mendapati terdapat hubungan yang
signifikan dan rendah antara anggaran bilangan buku atau majalah berkaitan
katering di rumah dengan pencapaian. Kajian ini juga menunjukkan tidak
terdapat hubungan yang signifikan antara pendidikan ibubapa dengan
pencapaian murid.

Berdasarkan dapatan kajian ini, dicadangkan supaya guru menekankan
penggunaan strategi pengajaran ke dalam setiap mata pelajaran yang diajar
di sekolah terutamanya dalam mata pelajaran KP. Selain itu, ia boleh
digunakan sebagai sumber untuk merancang dan meningkatkan pengajaran
dan pembelajaran yang berkualiti. Aspek yang berkaitan peluang belajar ini
harus diberi perhatian bagi meningkatkan pengajaran dan pembelajaran
khususnya dalam mata pelajaran KP. Antaranya, mendedahkan murid
kepada strategi pengajaran seperti aktiviti di dalam bilik darjah atau amali,
memenuhi keperluan khusus semasa amali, meningkatkan kemahiran murid,
pendedahan dan penerangan berkaitan amali. Oleh itu, usaha dan
pemantauan daripada pelbagai pihak seperti ibu bapa, guru dan pihak
sekolah perlu bagi meningkatkan tahap peluang belajar murid dan
mengekalkan tahap keterlibatan murid dalam mata pelajaran ini. Ini kerana,
ketiga-tiga dimensi keterlibatan penting di dalam bilik darjah atau semasa
amali.



Abstract of thesis presented to the Senate of Universiti Putra Malaysia in
fulfilment of the requirement for the Degree of Master of Science

RELATIONSHIP BETWEEN OPPORTUNITY TO LEARN AND STUDENT
ENGAGEMENT WITH ACHIEVEMENT IN CATERING SUBJECT IN

Opportunity to learn is one of the important factors that may affect the
students’ achievement. In this study opportunity to learn is divided into two
dimensions, instructional strategy and instructional resources. The students’
engagement in the teaching and learning also plays the important role as a
factor in students’ achievement. Whereas, the dimensions in the engagement
variable include behavior, emotion and cognitive. The aim of this study is to
determine relationship between the opportunity to learn and students’
engagement with the achievement of Catering students.

This quantitative descriptive study recruited 119 Catering students selected
from academic secondary daily schools in the state of Melaka using the
random sampling method. The main instrument used in the study is a
questionnaire. The instrument includes Opportunity to Learn Questionnaire,
Students’ Engagement Questionnaire and Demographic of Respondent.

The findings of this study indicated that, the level of opportunity to learn
catering students is moderate. The result also showed that there is no
significant relationship between the opportunity to learn with students’
achievement in the subject of Catering and Service. Further analysis
indicated that level of the students’ engagement is high. Overall the finding
showed that, there is a moderate and significant relationship between
students’ engagement and their achievement in the subject of Catering and
Service. There is also a moderate and significant relationship between the
emotion engagement and cognitive engagement with students’ achievement.
However there is a weak and significant relationship between behavior
engagement with students’ achievement in this subject. The correlation
analysis between numbers of books owned by the students and achievement

showed a weak but significant correlation. The study also showed there is no
significant relationship between the educations of parents with students’
achievement.

Based on these findings, it is suggested that the teachers emphasize on the
use of instructional strategy especially the Catering and Service in each
subject that are taught in shools. Besides that, it can be used as a source to
plan and improve quality teaching and learning. The aspects related to
opportunity to learn should be given more attention to improve teaching and
learning, especially in the subject of Catering and Service. For example to
expose students on the use of instructional strategy especially the activities
in the classroom or during practice, to give the specific needs, to improve the
skills of students, and to explain and expose about the practical. Therefore,
efforts and monitoring from parents, teachers and schools should be instilled
in the opportunity to learn and maintain a level of students’ engagement in
this subject. This is because the three-dimensions of students’ engagement
is very important in the classroom or during practice.

BAB 1

PENDAHULUAN

1.1 Pengenalan

Bab ini menerangkan mengenai latar belakang kajian yang mengandungi
pemboleh ubah peluang belajar, keterlibatan dan pencapaian murid dalam
mata pelajaran Katering dan Penyajian (KP). Seterusnya persoalan
berkenaan mengapa kajian ini dijalankan dihuraikan dalam bahagian
pernyataan masalah diikuti dengan objektif kajian, persoalan kajian,
kepentingan kajian, skop dan batasan kajian, limitasi kajian dan definisi
operasional.

1.2 Latar Belakang Kajian

Sektor pendidikan di Malaysia khususnya dalam Pendidikan Teknik dan
Vokasional (PTV) telah mengalami transformasi dalam pelbagai dimensi.
Salah satunya melahirkan modal insan bertaraf global yang mempunyai daya
saing tinggi serta berkemahiran. Ini bertepatan dengan matlamat
transformasi pendidikan vokasional yang telah dilancarkan oleh Timbalan
Perdana Menteri ialah mewujudkan sistem pendidikan vokasional baharu
digerakkan oleh sumber manusia yang responsif kepada pelbagai inisiatif
kerajaan dan berkolaborasi dengan industri bagi menginovasi pengajaran
dan pembelajaran yang berupaya menghasilkan tenaga kerja mahir dan
usahawan. Tenaga kerja mahir dan usahawan mestilah yang berdaya saing,
memiliki kelayakan dan kemahiran yang diiktiraf, berwatak profesional dan
diterima oleh pasaran kerja. Transformasi pendidikan vokasional merupakan
usaha merekayasa (reengineering) sistem pendidikan vokasional sedia ada
sehingga terbina sistem pendidikan vokasional baharu yang dapat
menyumbang kepada agenda transformasi Malaysia sebagai negara
berpendapatan tinggi (Kementerian Pendidikan Malaysia, 2011).

Bagi merealisasikan hasrat ini, Kementerian Pelajaran Malaysia (KPM)
khususnya dalam bidang PTV telah diberi tumpuan untuk melahirkan tenaga
kerja mahir dalam pelbagai bidang pekerjaan. Oleh itu, KPM telah
menyediakan lebih banyak sekolah Teknik dalam Rancangan Malaysia
Kelima dan Rancangan Malaysia Keenam sebagai langkah awal kerajaan
bagi melahirkan tenaga mahir dan separa mahir seperti yang dikehendaki
oleh sektor perindustrian negara (Yahya Emat, 1993).

Sekolah aliran teknik dan vokasional telah ditubuhkan dan diletakkan di
bawah bidang PTV. Menurut UNESCO (2002), PTV merupakan salah satu
wadah lestari dalam menyediakan tenaga kerja yang mampu menyumbang
kepada pembangunan negara dalam konteks sosial, budaya dan ekonomi.
Selain itu, PTV juga memberi peluang kepada murid yang mempunyai
kecenderungan dalam pendidikan sains dan teknologi untuk memenuhi

tenaga kerja dalam bidang industri negara (Kementerian Pelajaran Malaysia,
2002). Maka, penubuhan sekolah aliran teknik dan vokasional adalah perlu
untuk membolehkan murid mendapatkan pekerjaan seperti tenaga mahir dan
separuh mahir (Nurul Nadya Abu Bakar, Rohana Hamzah dan Amirmudin
uUdin, 2011).

Pembangunan Pendidikan Malaysia 2001-2010 bermatlamat membudayakan
sains dan teknologi serta memperkembangkan PTV (Kementerian
Pendidikan Malaysia, 2001). Untuk memenuhi matlamat tersebut Malaysia
memfokuskan tahun 2020 menjadi sebuah negara yang berstatus negara
maju. Kenyataan Ahamad Sipon (2003) jelas menunjukkan dalam
memfokuskan ke arah sebuah negara maju, maka pendidikan yang bercorak
teknik dan vokasional merupakan satu cabang aliran pendidikan yang
mampu untuk menampung kehendak tersebut.

Bagi mencapai kehendak tersebut, PTV memainkan peranan penting dengan
memberi peluang belajar kepada murid yang mempunyai kecenderungan
dalam pendidikan sains dan teknologi. Peluang belajar ini dapat memenuhi
tenaga mahir dalam bidang teknikal. Selain itu, keterlibatan murid dalam
proses pendidikan juga memainkan peranan dalam mengaplikasikan
pengetahuan dan kemahiran yang diperoleh semasa di sekolah. Oleh itu,
PTV merupakan satu sistem pendidikan yang menyediakan latihan khusus
untuk kemahiran teknikal dan kemahiran lain. Di Malaysia, PTV
diperkenalkan pada tahun 1964 di bawah Jabatan Pengurusan Teknik
(Yahya Emat, 2005). Kini, Jabatan Pengurusan Teknik dikenali sebagai
Bahagian Pendidikan Teknik dan Vokasional (BPTV). Tujuannya adalah
untuk menyediakan murid memasuki bidang pekerjaan sebagai salah satu
langkah kerajaan mempergiatkan lagi usaha memajukan bidang ekonomi
dalam perindustrian.

Pada awalnya PTV didefinisikan sebagai bidang pendidikan pengkhususan
yang dirancang bagi menyediakan pelajar kemasukan ke dalam sesuatu
pekerjaan, kumpulan pekerjaan atau menaik taraf pekerja (Weinrich &
Weinrich 1974). Kemudian, definisi PTV bersifat lebih mendalam yang mana
Konvension PTV pada tahun 1989 oleh UNESCO telah mendefinsikan PTV
sebagai semua bentuk dan tahap proses pendidikan sebagai tambahan
kepada pengetahuan umum, pengajian berkaitan teknologi dan sains,
pemerolehan kemahiran praktik, sikap dan pemahaman berkaitan pekerjaan
di dalam pelbagai sektor ekonomi dan kehidupan sosial.

Manakala merujuk kepada portal rasmi (BPTV) di KPM, PTV adalah untuk
memberi akses, ekuiti dan pendidikan yang berkualiti kepada murid yang
mempunyai kecenderungan, kebolehan, minat dan bakat dalam bidang
teknik, vokasional dan kemahiran. Terdapat dua perspektif yang berkaitan
dengan PTV, iaitu pendidikan vokasional berasaskan pekerjaan yang
berpusatkan kepada tempat kerja dan berkaitan dengan sesuatu pekerjaan,
dan pendidikan vokasional berasaskan sekolah seperti sekolah akan
membekalkan murid dengan kemahiran dan latihan asas kepekerjaan.



Pendidikan ini mewujudkan sumber tenaga mahir yang relevan dengan
permintaan pasaran (Lauglo, 1988).

Objektif utama penubuhan PTV adalah untuk mengembangkan minat dan
menghargai bidang sains dan teknologi. Ini merupakan asas kepada murid
yang berminat untuk meneruskan PTV ke tahap yang lebih tinggi supaya
dapat mengembangkan kemahiran, tabiat kerja, sikap dan tanggungjawab
mereka supaya dapat bekerja dalam bidang yang sesuai dengan kemabhiran
dan dapat membantu industri dan permodenan dengan menyediakan sumber
manusia yang diperlukan untuk memenuhi tenaga kerja Malaysia
(Pendidikan Teknik dan Vokasional, 1992).

Terdapat lima bidang yang dikelompokkan dalam PTV. Salah satunya ialah
bidang Ekonomi Rumah Tangga (ERT). Mata pelajaran KP merupakan salah
satu mata pelajaran yang diletakkan di bawah bidang ERT dan telah
diperkenalkan pada tahun 2002. Mata pelajaran KP adalah mata pelajaran
elektif vokasional di sekolah menengah akademik harian. Mata pelajaran ini
berorientasikan aktiviti amali dan berteraskan kepada penggunaan teknologi
yang ditawarkan kepada murid tingkatan empat dan lima. Mata pelajaran ini
juga merupakan lanjutan kepada mata pelajaran Kemahiran Hidup
Bersepadu (KHB) yang ditawarkan di peringkat menengah rendah. Mata
pelajaran ini digubal untuk mencapai matlamat ke arah mempertingkat
produktiviti negara dengan membekalkan tenaga mahir yang
berpengetahuan dalam bidang teknologi makanan (Kementerian Pendidikan
Malaysia, 2002).

Mata pelajaran KP merupakan bidang teknologi makanan yang merangkumi
dua unsur utama, iaitu katering dan penyajian. Dalam bidang katering, murid
mempraktikkan kemahiran menyedia, memasak, menghias, menghidang dan
mengepek makanan. Manakala, bidang penyajian pula melibatkan murid
menggunakan peralatan menghidang yang sesuai, menyediakan peranggu
meja, menggubah bunga, melipat napkin dan mempraktikkan hubungan
pramusaji dengan pelanggan. Pengiraan kos juga dibuat semasa murid
menjalankan amali.

Penawaran mata pelajaran KP merupakan wusaha KPM untuk
memperluaskan PTV di sekolah akademik. Penubuhan sekolah ini memberi
peluang kepada murid untuk meneruskan pengajian dalam bidang
kemahiran. Hal ini kerana, pemilihan mata pelajaran ini dibuat sendiri oleh
murid (Ahamad Sipon, 2003). Oleh itu, murid seharusnya pandai mengambil
peluang dan belajar dengan bersungguh-sungguh (Mohd Saufi Ab Rahman,
2004).

Mata pelajaran KP dianggap penting dan menyumbang kepada tenaga mahir
dalam industri makanan. Akta Pendidikan 1996 yang digubal telah
menggariskan PTV sebagai persediaan murid untuk latihan kemahiran,
latihan khusus yang berkaitan dengan pekerjaan tertentu dan latihan bagi
meningkatkan kemahiran sedia ada (Kementerian Pelajaran Malaysia, 2005).



Selain itu, mata pelajaran KP juga sebagai persediaan kepada murid untuk
mendapatkan pengetahuan asas dalam bidang katering.

Dalam pembelajaran KP, sebanyak 12 waktu diperuntukkan dalam seminggu
termasuk kelas amali. Biasanya bilangan murid di dalam sesebuah kelas KP
adalah antara 20 hingga 25 orang. Bilangan ini tidak boleh melebihi 25 orang
kerana mata pelajaran ini berbentuk amali. Setiap sekolah yang mempunyai
mata pelajaran KP mesti mempunyai kemudahan bengkel, bilik yang boleh
diubah suai serta mempunyai ruang fizikal yang mencukupi (Pusat
Perkembangan Kurikulum, 2002). Latar belakang guru juga penting kerana
guru yang mengajar mata pelajaran ini mestilah mempunyai kelayakan yang
sesuai dan mempunyai minat dalam bidang ini. Guru mata pelajaran KP
perlu diberi latihan kemahiran yang berkaitan dari semasa ke semasa. Hal ini
kerana, guru vyang berpengalaman lebih berkesan pengajarannya
(Goldhaber, 2002). Selain itu, bagi membantu guru dalam mengendalikan
kerja amali, sekolah juga telah mendapatkan tenaga pengajar sambilan yang
mahir. Sekiranya keperluan ini dipenuhi, peluang belajar yang lebih baik
akan diperoleh murid dan akan meningkatkan pencapaian mereka dalam
mata pelajaran KP.

Mata pelajaran KP mencapai kelulusan seratus peratus dalam peperiksaan
Sijil Peperiksaan Malaysia (SPM), bagaimanapun bilangan murid yang
mendapat keputusan cemerlang adalah kurang. Analisa keputusan
peperiksaan SPM selama dua tahun dari sekolah menengah akademik
harian di Melaka menunjukkan bilangan murid yang mendapat cemerlang
iaitu A+, A dan A- kurang dari 13% dari jumlah murid yang mengambil mata
pelajaran itu. Proses pembelajaran dalam mata pelajaran tersebut
memerlukan keterlibatan murid dalam bilik darjah atau pun amali. Semasa
kelas amali pelajar didedahkan kemahiran yang berkait rapat dengan teori
dalam kelas. Keterlibatan murid dalam kelas amali boleh meningkatkan
peluang belajar murid dan pencapaian mereka dalam mata pelajaran
tersebut. Dapatan kajian Mo (2008), terhadap peluang belajar dan
keterlibatan murid dalam mata pelajaran Sains mendapati bahawa peluang
belajar dan keterlibatan mempunyai hubungan yang signifikan dengan
pencapaian murid. Murid akan akan melibatkan diri dalam aktiviti hands-on
walaupun terdapat kesukaran pada topik tersebut. Oleh itu, kajian ini
dilakukan untuk menentukan hubungan antara peluang belajar dan
keterlibatan murid dengan pencapaian mata pelajaran KP di sekolah
menengah dalam negeri Melaka.

Peluang belajar merupakan salah satu pemboleh ubah yang kritikal untuk
menentukan pencapaian murid (Thompson & Senk, 2009) dan salah satu
faktor penting yang boleh mempengaruhi pencapaian murid (Kilpatrick,
Swafford & Findell, 2001). Murid yang mempunyai peluang belajar semasa
pembelajaran akan mempunyai sikap positif terhadap subjek yang dipelajari
mereka dan ini akan mewujudkan persekitaran kondusif di dalam bilik darjah
yang memberi faedah kepada semua murid (Netsai, 2011).



Wallace (2009) berpendapat persekitaran di dalam bilik darjah merupakan
peluang belajar murid yang membolehkan murid memperoleh pengetahuan
dan kemahiran. Bagaimanapun, guru memainkan peranan semasa di dalam
bilik darjah. Mengikut Netsai (2011) faktor persekitaran di dalam bilik darjah
bergantung kepada guru kerana guru boleh mempengaruhi murid semasa
pembelajaran berlaku. Oleh itu, setiap guru perlu mempunyai input dan
pengetahuan yang mencukupi berkaitan pengajaran dan pembelajaran
supaya guru dapat menarik perhatian murid dan memberi peluang belajar
kepada mereka.

Kebanyakan kajian tentang peluang belajar dilakukan terhadap pengajaran
dan pembelajaran Matematik dan Sains di peringkat kebangsaan dan
antarabangsa (Mokhele, 2007). Peluang belajar mempunyai definisi yang
meluas dan pelbagai. Peluang belajar digambarkan sebagai pertindihan
kandungan pengajaran yang diajar dengan kandungan yang diuji (Reeves &
Muller, 2005), persekitaran di dalam bilik darjah yang menggalakkan
pembelajaran murid (Cooper & Liou, 2007). Manakala Grant (2006) pula
berpendapat peluang belajar bermaksud kandungan dan kemahiran yang
disediakan untuk murid bagi mencapai kejayaan. Oleh sebab itu, peluang
belajar merupakan salah satu faktor penting yang boleh memberi kesan
kepada pencapaian murid (Tornroos, 2005). Peluang belajar sering dikaitkan
dengan persekitaran di sekolah atau di dalam bilik darjah yang boleh
meningkatkan pencapaian murid.

Mengikut pandangan Brewer dan Stacz (1996), terdapat tiga dimensi dalam
peluang belajar, iaitu kandungan kurikulum, strategi pengajaran dan sumber
pengajaran. Kandungan kurikulum merujuk kepada topik atau tajuk yang
spesifik yang perlu diajar kepada murid yang mana topik tersebut akan
dinilai. Strategi pengajaran pula untuk melihat sama ada murid dibekalkan
dengan jenis pengalaman dan pengajaran yang telah disediakan untuk
kejayaan mereka. Manakala sumber pengajaran pula persediaan guru dan
sumber bahan dalam pengajaran.

Bagi mata pelajaran lain, buku teks disediakan kepada murid, namun untuk
mata pelajaran KP murid hanya dapat merujuk modul KP yang disediakan.
Modul ini sangat penting kerana ia membantu murid untuk menguasai
kemahiran semasa amali dan juga sumber rujukan terhadap panduan kerja,
maklumat rujukan dan penilaian. Setiap murid perlu menguasai sekurang-
kurangnya tiga modul KP daripada 11 modul yang dipelajari mereka semasa
tingkatan empat dan lima. Pengambilan tiga modul ini iaitu 40%,
membolehkan mereka menduduki peperiksaan SPM. Peratusan ini
menunjukkan murid melibatkan diri semasa amali. Sekiranya murid
melibatkan diri atau mempelajari lebih modul daripada yang diperlukan,
murid akan diberikan sijil modular. Memandang mata pelajaran ini berbentuk
amali, banyak masa digunakan semasa amali malah, bahagian teori banyak
diserapkan semasa amali secara tidak langsung. Sekiranya murid dapat
menguasai kemahiran semasa amali maka, murid dapat menjawab penilaian
secara bertulis kerana penilaian ini merupakan refleksi daripada aktiviti



semasa amali. Oleh itu kecukupan sumber pengajaran penting bagi
pembelajaran murid KP.

Murid biasanya mempunyai peluang belajar yang tinggi sekiranya guru
menggunakan strategi pengajaran yang berkesan dan mempunyai sumber
pengajaran yang mencukupi. Strategi pengajaran termasuklah kemabhiran
dan pengalaman guru semasa pengajaran manakala kecukupan sumber
pengajaran merangkumi bahan pengajaran yang dibekalkan, kemudahan
seperti internet serta rujukan lain seperti majalah berkaitan dengan masakan
dan peralatan yang sesuai yang boleh meningkatkan pencapaian murid.
Mengikut Grouws dan Cebulla (2000) guru perlu memastikan bahawa
peluang belajar yang diberikan kepada murid mengikut kepentingan
kandungan dan kemahiran semasa belajar. Sebaliknya, McDonnell (1995),
peluang belajar bukan sahaja untuk mengukur kandungan kurikulum tetapi
juga untuk menunjukkan bahan yang dibentangkan untuk murid.

Mengikut Mereku (2005) peluang belajar berbeza dari segi pembelajaran dan
tidak ada definisi yang diterima secara universal tentang peluang belajar.
Mereku (2005) telah mendefinisikan peluang belajar sebagai kriteria, dasar
kecukupan dan sumber kualiti, amalan dan keadaan yang diperlukan pada
setiap peringkat sistem pendidikan untuk menyediakan semua murid dengan
peluang belajar dengan mempelajari bahan dan kurikulum. Murid yang
mempunyai peluang belajar yang baik boleh memberi kesan terhadap
pencapaian mereka (Porter, 1991). Guru perlu memastikan peluang belajar
murid KP mencukupi bagi memastikan mereka dapat menjalankan amali dan
aktiviti pengajaran dan pembelajaran dengan baik. Oleh itu, pemboleh ubah
peluang belajar perlu dikaji untuk mengenal pasti sejauh mana pemboleh
ubah peluang belajar mempunyai hubungan dengan pencapaian murid.

Kajian ini hanya melibatkan dua daripada tiga dimensi untuk mengukur
peluang belajar seperti seperti yang diutarakan oleh Brewer dan Stacz
(1996) iaitu strategi pengajaran dan sumber pengajaran.

Keterlibatan murid dalam pengajaran dan pembelajaran juga memainkan
peranan penting dan menjadi faktor pencapaian (Stewart, 2007). Mengikut
Aniesah (2010) keterlibatan murid dalam proses pengajaran dan
pembelajaran merupakan satu cara motivasi yang berkesan. Guru
berperanan menjadikan keterlibatan murid bererti serta menggalakkan dan
keterlibatan itu menyumbang secara positif kepada proses dan hasil
pembelajaran (Newcomb, McCracken & Warmbrod, 2004). Keterlibatan
murid semasa di dalam bilik darjah akan meningkatkan proses pembelajaran
dan memberi kesan kepada pengajaran yang berkaitan dengan KP. Melalui
pembelajaran ini, murid boleh mempraktis apa yang telah dipelajari di
sekolah dan mendorong mereka untuk mencuba pelbagai aktiviti yang
berkaitan.

Menurut Astin (1999), pemboleh ubah keterlibatan merupakan jumlah tenaga
fizikal dan psikologi yang diberikan oleh murid bagi mendapatkan
pengalaman di dalam akademik. Mengikut teori keterlibatan Astin, jumlah

keterlibatan murid mempengaruhi pengetahuan yang diperoleh mereka. Ini
bermakna, lebih kerap murid melibatkan diri dengan aktiviti di dalam bilik
darjah atau amali, maka lebih banyak pengetahuan yang akan diperoleh oleh
mereka. Oleh sebab itu, keterlibatan murid semasa di dalam bilik darjah atau
semasa amali dijalankan sangat penting untuk memberi pendedahan kepada
murid mengenai topik atau modul yang diajar. Menurut Mohd Nordin Abu
Bakar, Ramlee Mustapha dan Mohammed Sani Ibrahim (2011), proses
pengajaran dan pembelajaran dalam mata pelajaran vokasional serta kerja
amali menyumbang secara signifikan kepada pencapaian akademik murid
yang mengikuti mata pelajaran vokasional. Kemahiran yang digunakan
semasa menjalankan amali KP penting kerana murid perlu seiring dengan
kehendak industri yang membolehkan mereka mendapat pekerjaan yang
relevan dengan pengurusan makanan atau bidang masakan.

Proses pembelajaran dalam mata pelajaran KP memerlukan keterlibatan
murid di dalam bilik darjah atau semasa amali. Keterlibatan murid di dalam
bilik darjah atau semasa amali boleh meningkatkan kefahaman murid dan
mereka akan melibatkan diri dalam mata pelajaran tersebut. Ini kerana kerja
amali merupakan 70% daripada keseluruhan topik yang diajar (Kementerian
Pendidikan Malaysia, 2002). Murid didedahkan kepada pelbagai aktiviti yang
menjurus kepada kerja amali. Pendedahan ini boleh meningkatkan
kemahiran dan pengetahuan murid apabila mereka menceburkan diri dalam
industri sebenar nanti.

Keterlibatan murid semasa di bilik darjah atau semasa amali KP merupakan
satu aktiviti pengajaran dan pembelajaran. Aktiviti ini menyediakan murid
kepada keadaan sebenar yang berlaku apabila mereka bekerja nanti.
Sebagaimana dijelaskan sebelum ini, murid KP mempunyai banyak masa
semasa kelas teori mahupun amali kerana sebanyak 480 minit masa
pembelajaran yang diperuntukkan untuk tempoh seminggu. Kelas amali
mesti dikendalikan dalam waktu persekolahan, iaitu mengikut kesesuaian
jadual yang ditetapkan oleh guru. Pengalaman keterlibatan di dalam bilik
darjah atau semasa amali membolehkan murid mempraktiskan pengalaman
tersebut apabila bekerja nanti. Hal ini kerana apa yang yang mereka pelajari
berasaskan kepada konsep dan prinsip yang dipelajari.

Pemboleh ubah keterlibatan terbahagi kepada tiga dimensi, iaitu tingkah
laku, emosi dan kognitif (Fredricks, Blumenfeld & Paris, 2004; & Yazzie-Mint,
2007). Dimensi keterlibatan tingkah laku bermaksud menyiapkan tugasan,
melibatkan diri di dalam bilik darjah dan amali sains serta melakukan aktiviti
tambahan manakala dimensi keterlibatan emosi pula berkaitan minat atau
efikasi terhadap mata pelajaran (Newmann, Wehlage & Lamborn, 1992).
Kajian oleh Fredricks et al. (2004) menyatakan dimensi keterlibatan tingkah
laku seperti keterlibatan murid semasa melakukan tugasan yang diberikan
dan mengikut peraturan yang ditetapkan. Dimensi keterlibatan emosi ialah
sikap yang menguji perasaan murid terhadap sekolah, guru, mata pelajaran
atau kerja sekolah dan keterlibatan kognitif pula motivasi, usaha atau
strategi. Hal ini, menyebabkan keterlibatan seorang murid dalam aktiviti
pembelajaran memberi kesan yang signifikan terhadap pencapaian murid

(Stewart, 2007). Ini disokong oleh Fallon (2010) yang mendapati murid yang
mempunyai keterlibatan yang tinggi dalam pembelajaran akan menunjukkan
pencapaian yang tinggi.

Kajian ini hanya melibatkan tiga dimensi untuk mengukur keterlibatan murid
seperti seperti yang diutarakan oleh Fredricks et al. (2004) dan Yazzie-Mint
(2007) iaitu tingkah laku, emosi dan kognitif.

Salah satu faktor kejayaan murid dalam mata pelajaran KP di dalam bilik
darjah ialah latar belakang murid, Terdapat banyak faktor yang telah dikenal
pasti boleh mempengaruhi pencapaian murid. Antaranya adalah pendidikan
ibu bapa (Woesmann, 2004; Mo, 2008 & Zahyah Hanafi, 2008), jumlah buku
(Woesmann, 2004 & Mo, 2008) dan bahan bacaan (Zahyah Hanafi, 2008).
Namun begitu, hanya sedikit sahaja yang dapat dilakukan terhadap latar
belakang ini kerana pemboleh ubah ini tidak dapat diubah. Oleh itu, latar
belakang murid boleh digunakan untuk meningkatkan pencapaian murid
dalam pembelajaran. Ini kerana latar belakang murid seperti ibu bapa yang
mempunyai pendidikan yang tinggi adalah cenderung untuk memberi
sokongan terhadap pendidikan anak-anak dan ini dapat meningkatkan
pencapaian akademik anak-anak mereka (Mullis, Rathge & Mullis, 2003).

Kajian oleh Zahyah Hanafi (2008) juga mendapati tahap pendidikan ibu dan
bapa memainkan peranan penting dalam menentukan pencapaian anak-
anak mereka. Misalnya Trusty (2000) mendapati apabila ibu bapa
mempunyai tahap pendidikan yang tinggi maka, mereka berupaya
mengaitkan bahan pendidikan dengan kemajuan pendidikan anak-anak
berbanding dengan ibu bapa yang mempunyai tahap pendidikan yang lebih
rendah.

Kajian oleh Woesmann (2004), Mo (2008) dan Zahyah Hanafi (2008)
mendapati tahap pendidikan ibu bapa adalah konsisten dan berkait rapat
dengan pencapaian akademik anak-anak. Setiap murid mempunyai
pencapaian yang berbeza kerana mereka terdiri daripada pelbagai latar
belakang. Kajian ini melibatkan tiga dimensi untuk mengukur latar belakang
murid seperti yang diutarakan oleh Woesmann (2004), Mo (2008) dan
Zahyah Hanafi (2008) iaitu anggaran bilangan buku atau majalah berkaitan
katering di rumah, kelulusan akademik tertinggi ibu dan kelulusan akademik
tertinggi bapa.

1.3 Pernyataan Masalah

Kajian lepas menunjukkan bahawa pemboleh ubah peluang belajar,
keterlibatan dan latar belakang mempengaruhi pencapaian murid. Dimensi
peluang belajar merangkumi strategi pengajaran dan kecukupan sumber
pengajaran. Dimensi keterlibatan murid pula terdiri daripada tingkah laku,
emosi dan kognitif. Manakala, dimensi latar belakang murid terdiri daripada
anggaran bilangan buku atau majalah berkaitan katering di rumah, dan

8



kelulusan akademik tertinggi ibu bapa. Menurut Mo (2008), peluang belajar
dengan pencapaian murid adalah berbeza bagi setiap murid berdasarkan
maklumat latar belakang. Beliau menegaskan bahawa peluang belajar
mempunyai hubungan yang signifikan dengan pencapaian murid dalam mata
pelajaran Sains. Kajian Collie-Patterson (2000), Abedi, Courtney, Leon, Kao
dan Azzam (2006), Cueto, Ramirez dan Leon (2006) dan Boscardin,
Agguire-Munoz, Stoker, Kim, Kim dan Lee (2005) turut menyokong bahawa
peluang belajar mempunyai hubungan dengan pencapaian murid.

Di samping peluang belajar, keterlibatan murid dikatakan turut menyumbang
kepada pencapaian murid (Mo, 2008). Fredricks et al. (2004) berpendapat
bahawa keterlibatan murid dan pencapaian adalah berkait rapat. Menurut
Sbrocco (2009), Fallon (2010), Wang dan Halcombe (2010) terdapat
hubungan antara keterlibatan dengan pencapaian murid. Namun, berbeza
dengan Screiber dan Chambers (2002) yang mendapati bahawa keterlibatan
murid di sekolah tidak mempunyai hubungan dengan gred purata
keseluruhan murid.

Dalam menentukan pencapaian dalam sesuatu mata pelajaran, antara faktor
yang telah dikenal pasti adalah peluang belajar dan keterlibatan murid
semasa aktiviti pembelajaran di dalam bilik darjah atau amali (Mo, 2008).
Murid biasanya akan memperoleh keputusan yang cemerlang sekiranya
mereka diberikan peluang belajar dan melibatkan diri secara aktif dalam
aktiviti pengajaran dan pembelajaran (Finn & Voelkl, 1993). Ini disokong oleh
Jaafar (2006) yang menyatakan bahawa peluang belajar adalah faktor
penting yang boleh menyokong kepada pencapaian murid. Manakala,
Fredricks et al. (2004) mendapati pemboleh ubah keterlibatan dan
pencapaian saling berkait antara satu sama lain.

Namun, apa yang didapati kini pencapaian dalam mata pelajaran KP masih
belum mencapai tahap yang membanggakan. Kajian oleh Sarimah Ismail
dan Farawahida Yassin (2010), mendapati walaupun mata pelajaran ini telah
dilaksanakan selama tujuh tahun namun, masih banyak sekolah belum
mencapai 100%. Malah, hasil kajian mereka juga mendapati sebanyak
95.4% guru menyatakan masih terdapat kekangan dari aspek pengetahuan
dan kemahiran (strategi pengajaran) serta 74.7% guru-guru bersetuju
terdapat kekangan dari segi kemudahan kelengkapan (sumber pengajaran)
semasa amali. Kajian oleh Norlizah Jantan (2004) mendapati terdapat
beberapa masalah dalam melaksanakan pengajaran dan pembelajaran
dalam bidang masakan khususnya mata pelajaran KP di mana guru
menghadapi masalah disiplin pelajar, bahan rujukan untuk guru dan murid
tidak mencukupi dan bantuan alat mengajar.

Begitu juga dengan analisis peperiksaan Sijil Pelajaran Malaysia (SPM) bagi
keseluruhan calon Kementerian Pelajaran Malaysia yang mengambil mata
pelajaran KP di negeri Melaka menunjukkan murid yang lulus dengan
cemerlang (A+, A dan A-) pada tahun 2009 adalah sebanyak 12.1% dan
diikuti 10.2% pada tahun 2010. Peratus pencapaian murid dalam kategori
lulus dengan cemerlang adalah sedikit berbanding dengan jumlah bilangan

calon yang menduduki peperiksaan SPM, iaitu seramai 182 orang pada
tahun 2009 dan 185 orang pada tahun 2010 sedangkan sebahagian
daripada mereka mempunyai latar belakang dalam bidang masakan semasa
PMR. Mengikut Laporan Prestasi SPM (2003) masih terdapat calon yang
lemah dalam menguasai prosedur, pengiraan dan kemahiran mengenal pasti
alatan serta bahan yang digunakan. Selain itu, calon juga lemah dalam
mengenal pasti fakta dan isi pelajaran dengan situasi yang dikemukakan
dalam soalan.

Dalam kajian ini, antara masalah yang dinyatakan di atas dapat diperhatikan
melalui pemboleh ubah peluang belajar yang merangkumi strategi
pengajaran yang sesuai dan kecukupan sumber pengajaran. Dimensi
strategi pengajaran guru berdasarkan persepsi murid antaranya merangkumi
jenis pengalaman dan pengajaran, dan kemahiran berkaitan dengan
masakan. Manakala, kecukupan sumber pengajaran pula seperti buku teks,
modul, bahan rujukan dan peralatan. Oleh itu, penggunaan strategi
pengajaran guru yang sesuai dan kecukupan dari segi sumber pengajaran
diharapkan akan mempengaruhi keterlibatan murid dalam pembelajaran,
iaitu merangkumi tingkah laku, emosi dan kognitif. Murid mempelajari mata
pelajaran ini selama 480 minit seminggu. Sepatutnya mereka mempunyai
keterlibatan yang baik kerana waktu pembelajaran yang agak lama.
Keterlibatan murid di dalam bilik darjah atau semasa amali penting kerana
sebahagian besar daripada penilaian untuk peperiksaan SPM adalah
berdasarkan kerja-kerja amali.

Sehubungan dengan itu, kajian ini dijalankan untuk menentukan hubungan
antara peluang belajar, keterlibatan dan latar belakang murid dengan
pencapaian mata pelajaran KP. Diharapkan kajian ini dapat mengenal pasti
permasalahan sebenar dan mengatasinya agar matlamat asal mata
pelajaran ini ditawarkan tercapai.

1.4  Objektif Kajian

Secara umum, kajian ini dijalankan untuk menentukan hubungan antara
pemboleh ubah peluang belajar dan keterlibatan berdasarkan persepsi murid
dengan pencapaian mata pelajaran KP. Manakala, objektif secara khusus
adalah seperti berikut:

1) Mengenal pasti tahap peluang belajar (strategi pengajaran dan
kecukupan sumber pengajaran) murid dalam mata pelajaran Katering
dan Penyajian.

2) Mengenal pasti tahap keterlibatan (tingkah laku, emosi dan kognitif)
murid dalam mata pelajaran Katering dan Penyajian.

3) Mengenal pasti tahap pencapaian murid dalam mata pelajaran
Katering dan Penyaijian.

1.5

4)

Menentukan hubungan antara peluang belajar (strategi pengajaran
dan kecukupan sumber pengajaran) dengan pencapaian mata
pelajaran Katering dan Penyajian.

Menentukan hubungan antara keterlibatan (tingkah laku, emosi dan
kognitif) murid dengan pencapaian mata pelajaran Katering dan
Penyajian.

Menentukan hubungan antara pemboleh ubah latar belakang murid
(anggaran bilangan buku atau majalah berkaitan katering di rumah,
kelulusan akademik tertinggi ibu dan kelulusan akademik tertinggi
bapa) dengan pencapaian mata pelajaran Katering dan Penyaijian.

Persoalan Kajian

Beberapa persoalan kajian telah dikemukakan sebagai panduan untuk
mencapai objektif kajian di atas. Persoalan kajian berdasarkan objektif kajian
ialah:

1.6

1)

2)

3)

Sejauh manakah tahap peluang belajar murid dari dimensi strategi
pengajaran dan kecukupan sumber pengajaran dalam mata pelajaran
Katering dan Penyajian?

Sejauh manakah tahap keterlibatan murid dari dimensi tingkah laku,
emosi dan kognitif dalam mata pelajaran Katering dan Penyajian?

Sejauh manakah tahap pencapaian murid dalam mata pelajaran
Katering dan Penyajian?

4) Adakah terdapat hubungan antara peluang belajar (strategi

pengajaran dan kecukupan sumber pengajaran) dengan pencapaian
murid dalam mata pelajaran Katering dan Penyajian?

5) Adakah terdapat hubungan antara keterlibatan (tingkah laku, emosi

dan kognitif) dengan pencapaian murid dalam mata pelajaran Katering
dan Penyajian?

6) Adakah terdapat hubungan antara latar belakang murid (anggaran

bilangan buku atau majalah berkaitan katering di rumah, kelulusan
akademik tertinggi ibu dan kelulusan akademik tertinggi bapa) dengan
pencapaian murid dalam mata pelajaran Katering dan Penyajian?

Kepentingan Kajian

Katering dan Penyajian (KP) merupakan salah satu mata pelajaran elektif
yang baru diperkenalkan di peringkat sekolah menengah pada tahun 2002.
Oleh

itu, sekolah berperanan memastikan proses pengajaran dan

pembelajaran berlaku dengan berkesan. Keberkesanan pengajaran boleh
dilihat berdasarkan pencapaian murid. Oleh itu, kajian ini perlu
diketengahkan untuk mengenal pasti faktor-faktor yang mempengaruhi
pencapaian akademik murid. Pengukuran pemboleh ubah peluang belajar
dan keterlibatan murid adalah penting untuk melihat sama ada pemboleh
ubah ini boleh mempengaruhi pencapaian murid.

Kajian ini dilakukan untuk menjelaskan hubungan antara peluang belajar dan
keterlibatan murid dengan pencapaian murid KP. Kajian ini akan memberi
gambaran bahawa peluang belajar yang berkesan dapat membantu murid
memahami proses pengajaran dan pembelajaran dengan baik. Manakala,
keterlibatan pula dapat mempengaruhi murid dalam meningkatkan
kefahaman mereka dalam KP.

Melalui dapatan kajian ini, diharapkan dapat membantu murid memahami
peranan peluang belajar dalam mempengaruhi pencapaian dalam mata
pelajaran KP. Murid akan dapat mengenal pasti dengan lebih jelas peluang
belajar yang sesuai digunakan oleh mereka semasa mempelajari mata
pelajaran KP. Dengan itu, murid secara tidak langsung memperoleh
pengalaman dalam peluang belajar dan dapat mempraktikkan apa yang
diperoleh dalam mata pelajaran yang lain. Selain itu dapatan kajian ini dapat
mengukur keterlibatan murid semasa di dalam bilik darjah mahu pun amali.
Dapatan yang positif dapat menggalakkan murid melibatkan diri secara aktif
semasa pembelajaran.

Guru merupakan orang yang paling hampir dengan murid ketika berada di
sekolah. Oleh itu, diharapkan kajian ini dapat memberi panduan kepada guru
yang mengajar mata pelajaran KP dalam memperbaiki kelemahan dan
kekurangan yang wujud semasa proses pengajaran dan pembelajaran.
Antaranya guru perlu memahami dan boleh mengaplikasi peluang belajar
dan juga keterlibatan murid berdasarkan kemampuan atau kebolehan murid
mereka terutama dalam pencapaian mata pelajaran KP. Guru juga perlu tahu
tentang kepentingan peluang belajar di peringkat sekolah dalam usaha
mempertingkatkan lagi kualiti pengajaran dan pembelajaran murid dalam
peluang belajar. Hasil kajian ini juga dapat membantu guru menjadikan
proses pengajaran dan pembelajaran ini lebih berkesan.

Dapatan kajian ini juga dapat membantu pihak sekolah, Jabatan Pendidikan
Negeri Melaka (JPNM) dan KPM dalam mengenal pasti peluang belajar dan
keterlibatan yang berkesan dalam meningkatkan pencapaian murid KP
terutamanya dalam bidang PTV itu sendiri. Ini perlu dilihat sama ada murid
KP mendapat peluang belajar dalam pembelajaran yang diperoleh sepanjang
pengajaran guru yang benar-benar berpengalaman dalam bidang ini dan
keterlibatan murid di dalam bilik darjah. Hasil kajian ini juga dapat memberi
idea atau cadangan dalam meningkatkan peluang belajar yang telah sedia
ada pada masa kini. Antaranya seperti pihak sekolah dapat menilai usaha
ke arah meningkatkan lagi mutu pengajaran dan pembelajaran bagi mata
pelajaran KP di setiap sekolah. Pihak sekolah juga perlu memastikan strategi
pengajaran guru dalam mata pelajaran ini. Selain itu, pihak sekolah perlu

mengenal pasti segala kemudahan kelengkapan mencukupi semasa
pembelajaran sama ada di bilik darjah atau pun amali.

Hasil atau maklumat yang diperoleh daripada kajian ini juga akan dapat
membantu pihak JPNM dan KPM dalam menyelesaikan masalah yang
berkaitan dengan pengajaran dan pembelajaran mata pelajaran KP. Pihak
JPNM dan KPM juga dapat memantau sejauh mana tahap permasalahan ini
dari segi peluang belajar dan keterlibatan murid semasa di bilik darjah mahu
pun amali. Justeru itu, JPNM dan KPM dapat mengambil tindakan
sewajarnya dan dengan ini mutu pengajaran dan pembelajaran terutama
murid yang mengambill mata pelajaran KP dapat dipertingkatkan.

1.7 Skop dan Batasan Kajian

Dalam kajian ini, beberapa batasan kajian telah dikenal pasti. Kajian ini
hanya terbatas kepada murid tingkatan lima yang mengikuti mata pelajaran
KP bagi peperiksaan SPM 2011 di sekolah menengah akademik harian di
Melaka. Oleh itu, hasil dapatan kajian tidak dapat digunakan untuk membuat
rumusan ke atas murid di peringkat lain. Seramai 119 orang murid dipilih
sebagai responden dengan melibatkan tujuh buah sekolah. Saiz sampel
yang terhad ini menyebabkan dapatan kajian tidak boleh digeneralisasikan
secara menyeluruh kepada semua sekolah menengah akademik harian di
Malaysia. Kajian ini terbatas kepada sekolah yang menawarkan mata
pelajaran KP tingkatan lima. Majoriti sekolah hanya menawarkan satu kelas
KP sahaja. Kapasiti murid bagi setiap kelas adalah terhad kepada 20 hingga
25 orang kerana mata pelajaran ini berbentuk amali. Pemilihan sekolah
dilakukan secara rawak dari senarai sekolah yang diperoleh daripada JPNM.

Dalam kajian ini, penyelidik memfokuskan kepada tiga pemboleh ubah utama
sahaja, iaitu peluang belajar, keterlibatan dan pencapaian murid dalam mata
pelajaran KP. Pemboleh ubah peluang belajar terbatas kepada dua dimensi,
iaitu strategi pengajaran dan kecukupan sumber pengajaran. Manakala,
pemboleh ubah keterlibatan melibatkan dimensi tingkah laku, emosi dan
kognitif. Pengumpulan data bagi pemboleh ubah peluang belajar dan
keterlibatan menggunakan borang soal selidik. Manakala, pemboleh ubah
pencapaian adalah berdasarkan keputusan SPM yang diperoleh daripada
guru mata pelajaran KP di sekolah kajian. Oleh itu, kajian ini terbatas kepada
pemboleh ubah yang dinyatakan sahaja.

1.8 Limitasi Kajian

Dapatan kajian terhad kepada populasi murid tingkatan lima di negeri Melaka
sahaja kerana murid akan menghadapi peperiksaan SPM sebagai penentu
pencapaian di peringkat sekolah menengah. Murid tingkatan lima lebih
mempunyai peluang belajar dan keterlibatan semasa di dalam bilik darjah
atau pun amali berbanding dengan murid tingkatan empat. Ini kerana
tingkatan lima merupakan tahun kedua murid mempelajari mata pelajaran

13



KP ini. Oleh itu, penilaian terhadap peluang belajar dan keterlibatan lebih
sesuai dijalankan kepada murid tingkatan lima berbanding tingkatan empat.
Selain itu, pemilihan mata pelajaran KP juga dibuat kerana sejak dua tahun
kebelakangan, peratus murid yang lulus dengan cemerlang adalah sedikit.
Oleh itu, penyelidik ingin mengenal pasti faktor utama yang menyebabkan
pencapaian mereka berada pada tahap yang rendah.

Penyelidikan juga menghadapi masalah dari segi masa menjalankan kajian.
Pengedaran borang soal selidik dan pengumpulan data hanya dapat
dijalankan pada bulan April 2011. Hal ini kerana pihak Bahagian
Perancangan dan Penyelidikan Dasar Pendidikan (BPPDP) tidak
membenarkan murid yang akan menduduki peperiksaan awam seperti SPM
diganggu. Oleh itu, kajian ini mesti dilakukan sebelum bulan Mei 2011.

Selain itu, pemilihan negeri Melaka sebagai tempat kajian adalah disebabkan
penyelidik mendapat maklum balas daripada penyelaras mata pelajaran KP
bahawa peperiksaan percubaan SPM 2011 adalah setara untuk semua
sekolah menengah akademik harian di Melaka. Namun, selepas data
dikumpul, didapati bahawa soalan peperiksaan tersebut tidak setara bagi
selurun negeri Melaka. Justeru itu, penyelidik terpaksa menunggu dan
menggunakan keputusan sebenar peperiksaan SPM 2011 untuk tujuan
kajian ini.

Dalam kajian ini, penyelidik tidak menggunakan kandungan kurikulum
sebagai dimensi dalam pemboleh ubah peluang belajar. Berdasarkan kajian
lepas terdapat tiga dimensi utama dalam pemboleh ubah peluang belajar,
iaitu kandungan kurikulum, strategi pengajaran dan sumber pengajaran.
Namun, dalam kajian ini dimensi kandungan kurikulum tidak dikaji kerana
kajian ini hanya melibatkan persepsi murid semata-mata sedangkan
kandungan kurikulum lebih sesuai untuk ditanyakan kepada pihak guru.
Selain itu standard yang ditetapkan dalam kandungan kurikulum adalah
sama dan tidak berubah. Ujian dan peperiksaan yang dibuat berdasarkan
Huraian Sukatan Pelajaran (HSP).

Kajian ini tidak melibatkan guru kerana setiap sekolah hanya mempunyai
seorang sahaja guru yang mengajar mata pelajaran KP dan kajian ini
melibatkan tujuh buah sekolah sahaja di Melaka. Sekiranya guru terlibat,
maka sampel guru dalam kajian ini hanya tujuh orang sahaja. Oleh sebab itu,
bilangan sampel seramai tujuh orang adalah tidak sesuai dijadikan
pengukuran. Ini bersesuaian dengan tujuan kajian dijalankan, iaitu untuk
mengenal pasti tahap dan hubungan pemboleh ubah kajian sahaja dan
kajian yang lebih lanjut mungkin boleh dijalankan secara lebih mendalam dan
melibatkan pihak guru.

1.9 Definisi Operasional

Berikut adalah definisi operasional bagi beberapa pemboleh ubah yang telah
digunakan dalam kajian ini. Pemboleh ubah tersebut ialah peluang belajar,
keterlibatan, mata pelajaran KP dan pencapaian.

1.9.1 Peluang Belajar

Peluang belajar adalah konsep yang menerangkan sesuatu yang berlaku di
sekolah dan di dalam bilik darjah untuk menyokong pembelajaran dan
perkembangan murid, terutamanya berkaitan dengan pencapaian murid
(Blank, 1993). Banicky (2000) pula mendefinisi peluang belajar sebagai
kualiti sumber, persekitaran sekolah, kurikulum, serta pengalaman
pengajaran.

Mengikut Brewer dan Stacz (1996) peluang belajar terbahagi kepada tiga
dimensi, iaitu kandungan kurikulum, strategi pengajaran dan sumber
pengajaran. Kandungan kurikulum bermaksud kandungan atau topik yang
didedahkan kepada murid semasa proses pengajaran dan pembelajaran.
Manakala, strategi pengajaran pula bemaksud jenis pengajaran dan
pengalaman pengajaran yang disediakan untuk kejayaan murid. Sumber
pengajaran terbahagi kepada dua, iaitu persediaan guru dan sumber bahan.
Persediaan guru merujuk kepada pengalaman dalam pendidikan, jenis
pengalaman, keterlibatan guru dalam perkhidmatan dan sikap guru itu
sendiri. Manakala sumber bahan merujuk kepada bahan pengajaran seperti
buku teks dan bahan rujukan tambahan, hands on dan alatan.

Dalam kajian ini, peluang belajar diukur menggunakan soal selidik yang
dibentuk oleh penyelidik berdasarkan beberapa hasil kajian pengkaji
terdahulu (Yoon dan Resnick, 1998 & Brewer dan Stacz, 1996). Peluang
belajar merujuk kepada dua dimensi sahaja, iaitu strategi pengajaran dan
sumber pengajaran. Strategi pengajaran merujuk kepada persepsi murid
tingkatan lima yang mengambil mata pelajaran KP terhadap pengajaran dan
pengalaman guru dan kemahiran yang dialami murid KP berkaitan masakan
seperti mencipta dan membina resepi; pengagihan kerja dan pendedahan;
bimbingan dan juga penyelesaian masalah.

Kecukupan sumber pengajaran pula merujuk kepada persepsi murid
terhadap kecukupan bahan dan peralatan pengajaran dalam mata pelajaran
KP sama ada semasa aktiviti pengajaran dan pembelajaran di dalam bilik
darjah mahupun amali. Antaranya, seperti modul yang dibekalkan dan terkini;
alatan memasak dalam keadaan yang baik, mudah dan boleh digunakan dan
boleh diperoleh di unit sendiri; bahan rujukan disediakan dan terkini yang
berkaitan dengan dengan masakan. Dalam konteks kajian ini, perkataan
kecukupan ditambah bagi menggambarkan bahan dan peralatan yang
digunakan sentiasa mencukupi semasa proses pengajaran dan
pembelajaran.

Sumber pengajaran merujuk kepada sumber bahan sahaja dan tidak
mengambil kira persediaan guru kerana murid tidak mengetahui maklumat
peribadi guru seperti pengalaman mengajar, jumlah perkhidmatan,
penglibatan guru dan juga sikap guru itu sendiri. Jika penyelidik mengambil
kira ini sebagai item dalam soal selidik, sudah pasti murid atau responden
tidak dapat menjawab soal selidik dengan tepat.

1.9.2 Keterlibatan

Keterlibatan merujuk kepada interaksi fizikal dan psikologi yang diperlukan
oleh murid untuk mendapatkan pengalaman pembelajaran (Astin, 1993).
Mengikut pandangan Fredricks et al. (2004) dan Yazzie-Mintz (2007),
pemboleh ubah keterlibatan terbahagi kepada tiga dimensi iaitu tingkah laku,
emosi dan kognitif. Dimensi tingkah laku merujuk kepada keterlibatan
akademik dan bukan akademik atau aktiviti tambahan yang boleh memberi
kesan positif kepada pencapaian dan mengelak berlakunya keciciran.
Manakala keterlibatan emosi merangkumi reaksi atau perasaan murid
terhadap guru, rakan-rakan, sekolah, kakitangan sekolah yang boleh
mewujudkan hubungan dan kesanggupan dalam melakukan Kkerja.
Keterlibatan kognitif pula ialah motivasi, usaha dan penggunaan strategi.

Dalam kajian ini, keterlibatan diukur menggunakan soal selidik yang dibentuk
oleh penyelidik berdasarkan beberapa hasil kajian pengkaji terdahulu
(Fredricks et al., 2004; National Center for the School 2006 & Mo, 2008).
Dalam konteks kajian ini keterlibatan tingkah laku merangkumi aktiviti dan
tingkah laku murid tingkatan lima yang mengambil mata pelajaran KP seperti
mengikut dan mematuhi peraturan kelas, terlibat dalam pembelajaran dan
tugas akademik iaitu berusaha, tekun, memberi perhatian, bertanya kepada
guru dan berbincang semasa di dalam bilik darjah. Keterlibatan emosi
merujuk kepada persepsi murid terhadap perasaan dan reaksi positif atau
negatif terhadap guru, rakan-rakan, sekolah dan mata pelajaran KP sama
ada di dalam bilik darjah atau pun semasa amali. Keterlibatan kognitif pula
merujuk kepada persepsi terhadap usaha, motivasi dan strategi untuk
menguasai mata pelajaran KP seperti dapat mengaitkan apa yang dipelajari,
menonjolkan daya kreativiti, mendapat keputusan yang baik, menguasai
kemahiran, menyiapkan tugasan, bekerjasama dan bertanggungjawab.

1.9.3 Mata Pelajaran Katering dan Penyajian

Mata pelajaran KP merupakan salah satu mata pelajaran yang diletakkan di
bawah bidang ERT dan telah diperkenalkan pada tahun 2002. la merupakan
mata pelajaran elektif vokasional yang ditawarkan di sekolah menengah
akademik. Mata pelajaran ini juga merupakan mata pelajaran amali yang
berteraskan teknologi untuk murid tingkatan empat dan tingkatan lima.
Dalam kajian ini, mata pelajaran KP merujuk kepada mata pelajaran yang
diikuti oleh murid tingkatan lima di negeri Melaka dan telah menggunakan
modul antara lima hingga sepuluh semasa kajian dijalankan. Matlamat mata

pelajaran ini bertujuan untuk melahirkan murid yang kreatif dan
berkemahiran dalam bidang pengendalian dan penyajian makanan dengan
mengamalkan budaya kerja yang baik dan selamat serta boleh menjalankan
perniagaan sendiri atau berupaya menjadi penyumbang tenaga mahir di
industri makanan (Kementerian Pendidikan Malaysia, 2002)

1.9.4 Pencapaian

Pencapaian adalah hasil yang diperoleh oleh seseorang dalam sesuatu mata
pelajaran. Prestasi pencapaian akademik seseorang murid itu sama ada baik
atau tidak bergantung kepada peratusan markah yang diperoleh mereka.
Dalam kajian ini, pencapaian merujuk kepada gred keputusan peperiksaan
SPM tahun 2011 bagi mata pelajaran KP. Gred yang diperoleh oleh murid
dinilai sebagai A+, A, A-, B+, B, C+, C, D, E dan G. Gred ini terbahagi
kepada empat kategori, iaitu cemerlang (A+, A dan A-), kepujian (B+, B, C+
dan C), lulus (D dan E) dan gagal (G).

